
Dal moviment da lavurers als socialdemocrats
Istorgia da las partidas politicas dal Grischun

■ La partida socialdemocratica (PS)
odierna è vegnida fundada il 1906. Sias
precursuras èn stadas las associa -
ziuns da mastergnants e da lavurers
(moviment sindical) sco er las socie-
tads da furmaziun da lavurers e las as-
sociaziuns da Grütli (sco organs cun
forza da cumbat politic). Il 1919 è la PS
sa posiziunada sco sanestra modera-
da refusond l’adesiun a la Terza Inter-
naziunala sco organisaziun mundiala
da partidas communistas.

Moviment sindical
La noziun «moviment sindical» cumpi-
glia dapi ca. ils onns 1840 la totalitad da
las tentativas da promover, tras reuniuns
organisatoricas ed in agir collectiv dals
lavurers a la plazza da lavur ed en auters
secturs da la societad, lur emancipaziun
economica, sociala, politica e culturala
en il Grischun. Organisaziuns precursu-
ras d’interprendiders e lavurers existivan
l’emprim mo a Cuira, il sulet lieu dal
Grischun nua che l’artisanat e l’industria
avevan ina paisa a l’entschatta dal 19avel
tschientaner. Cunquai che l’industria era
restada marginala en il Grischun avant il
20avel tschientaner, n’ha era betg pudì
nascher in moviment da lavurers efficazi
en quel temp. In’organisaziun tempriva
d’agid a sasez (per lavurers malsauns e
paupers) era l’Associaziun da lavurers ar-
tisans, fundada il 1819 a Cuira. Ils em-
prims sindicats èn vegnids fundads dals
tipografs (1860), elavuraturs da lain
(1887) e lavurers metallurgics (1896). La
reuniun dals lavurers en associaziuns
existentas en ils onns 1892 ha rinforzà
l’Associaziun dal Grütli ch’ha alura dà
l’impuls principal a la fundaziun da la
Partida socialista grischuna (1906). Ils
sindicats disponivan da secziuns chantu-
nalas da branschas e cartels locals. L’Uni-
on Helvetia, fundada il 1886, reuniva il
persunal d’hotel (fin il 1919 dentant mo
umens svizzers) e preferiva la cunve -
gnientscha libra als cumbats da lavur. Ils
emprims sindicats reunivan oravant tut
artisans tudestgs, lavurers da construc -
ziun talians ed emploiads da viafier indi-
gens. A l’entschatta dals onns 1900 è na-
schida a Cuira l’Uniun da lavureras, il
1913 l’Uniun da lavurers per il cumbat
proletar da las classas. Tranter il 1880 ed
il 1914 han gì lieu en il chantun Gri-
schun 71 chaumas (oravant tut per cun-
tanscher meglras cundiziuns da lavur) ed
exclusiuns da lavurers revoltants. A la

testa da quellas revoltas stevan ils lavurers
da construcziun, suandads dals cusunzs
e dals lavurers da l’industria metallurgi-
ca, alimentara e tipografica. La plipart da
las chaumas han gì lieu a Cuira, a Tavau
ed en l’Engiadina. Numerusas interrup-
ziuns da la lavur stevan en connex cun ils
gronds projects da construcziun per il tu-
rissem e per la Viafier retica. Il 1901 han
chamà a Filisur 1200 lavurers a chaschun
da la realisaziun da la lingia da l’Alvra. Il
matg 1907 ha in grond dumber da mi-
radurs en l’Engiadin’Ota interrut la lavur
durant la construcziun d’hotels, da la fu-
niculara da Muottas Muragl e da la Via-
fier dal Bernina; per terminar quella
chauma ha l’uffizi cirquital perfin fatg
clamar il militar. En quest cas han ils cha-
maders dentant pudì cuntanscher ina re-
ducziun dal temp da lavur ed in paja-
ment dal salari mensil. A l’appel a la
chauma generala dal 1918 han ins dà
suatientscha oravant tut a Cuira ed a Ta-
vau. Il dumber da cumbats da lavur è sa
diminuì en il tranterguerras ed ha alura
chalà praticamain cun la Cunvegna da
pasch svizra dal 1937. Ils sindicats eran
organisads tut en tut mo malamain en il
Grischun, ed igl è perquai era strusch
reussì ad els – cuntrari a l’Uniun purila
grischuna ed a l’Associaziun da master -
gnants – da posiziunar lur glieud en uffi-
zis politics ed executivs impurtants.
Uschia è sa midà pauc era en ils decennis
suenter la Segunda Guerra mundiala.
Dapi l’entschatta dal 20avel tschientaner
è activ era en il Grischun il Moviment
dals amis da la natira (fundà il 1905, cun
ina atgna rait da chamonas; oz Federa -
ziun svizra dals amis da la natira) che
propaghescha il viandar e l’alpinissem
sco part da la cultura dals lavurers.

Chauma generala
Chauma naziunala dals lavurers svizzers
dals 12 fin ils 14 da november 1918, pro-
vocada tras la miseria materiala da nume-
rusas famiglias da lavurers en consequen-
za da l’Emprima Guerra mundiala. L’ap-
pel a refurmas concerneva oravant tut
l’elecziun dal Cussegl naziunal tenor
proporz, il dretg da vuschar da las dun-
nas, l’emna da 48 uras ed in’assicuranza
statala per vegls e malsauns. Ma la poli-
tica uffiziala ha tardivà da promover talas
refurmas e suenter ch’il stadi ha mobilisà
truppas militaras per mantegnair l’urden
a l’intern dal pajais ha il Comité dad Ol-
ten, ina giunta dals lavurers svizzers, pro-
clamà la chauma generala.

En il Grischun han lavurers da la Via-
fier retica e da las Viafiers federalas sviz-
ras, tipografs ed ina part dals manaschis
privats, oravant tut a Cuira ed a Tavau,
suandà l’appel a la chauma. Ils chama-
ders èn vegnids stigmatisads da la pressa
burgaisa sco provocaturs e revoluziuna-
ris. Gia ils 12 da november 1918 ha la
Regenza grischuna mobilisà la cumpa-
gnia II/18 dal landsturm per «garantir la
segirezza». Ils 14 da november ha il Cus-
segl grond relaschà ina resoluziun adres-
sada al pievel grischun, en la quala el ha

appellà als lavurers da turnar a lur plaz da
lavur, essend l’urden democratic pericli-
tà. Il medem di èn set lavurers e politi-
chers vegnids mess en praschun a Cuira,
tranter auter Christian Albert Hitz-Bay
ed il secretari dals lavurers, Ernst Ottin-
ger, ed a Tavau han ins arrestà l’advocat
Moses Silberroth; els èn dentant vegnids
remess en libertad anc la saira, suenter
massivas protestas d’ina gronda fulla da
lavurers. La chauma è vegnida terminada
ils 14 da november a mesanotg. Plirs la-
vurers participads han pers lur plazza.
Ina tentativa da relaschar il plevon da la
citad da Cuira, Paul Martig, ch’aveva
simpatisà cun ils lavurers, ma appellà da
renunziar a la violenza, n’ha betg gì suc-
cess. Ils postulats dals lavurers èn alura
vegnids realisads successivamain.

Associaziun dal Grütli
Durant l’epoca industriala èn sa furma-
das en l’entira Europa uniuns da lavu-
rants cun la finamira da meglierar lur
cundiziuns da lavur e da vita. Quellas
eran concepidas l’emprim per giarsuns
artisans u per la scolaziun dals lavurers,
alura sco organs cun forza da cumbat po-
litic. Il 1836 ha Johannes Niederer fundà
a Genevra in’uniun da discussiun per la-
vurers cun il num Associaziun dal Grütli
(il num Grütli sa basa sin Rütli e dueva
accentuar l’idea patriotica integrativa). Il
1848 è naschida l’Aassociaziun dal Grüt-
li da Cuira cun commembers da l’entira
Svizra Orientala. L’emprim president da
quella è stà Johannes Egger da Schluein.
Emprimas activitads: fundaziun d’ina
atgna biblioteca, furmaziun dals com-
members, promoziun dal teater, dal
chant, da la gimnastica e dal tir en las nu-
merusas sutsecziuns. Il 1890 ha l’Asso-
ciaziun dal Grütli cumprà ina chasa a la
Grabenstrasse. Ella ha dà a quella il num
Grütlibund ed ha fatg dad ella ses center
cun salas, in restaurant, in coiffeur, in
kiosc da gasettas ed ina stanza da lectura.
Per sustegnair las duas gasettas da refur-
ma sociala («Der Volksmann», 1873–77,
redactur Luzi Michel 1873 fin a sia mort
il schaner 1876 e «Der Volksfreund»,

1879–85, redactur Hans Mettier) è ve -
gnì stgaffì il 1873 in fonds da pressa spe-
zial. A Cuira han ins edì dal 1878 fin il
1900 l’organ central da l’Associaziun dal
Grütli, il «Grütlianer» (redigì da Johann
Jakob Vogelsanger 1878–92 e da Hans
Mettier 1892–1900). Cun s’unir pli
stretgamain ad associaziuns da lavurers
existentas en ils onns 1892 è vegnida rin-
forzada l’Associaziun dal Grütli ch’ha
alura dà l’impuls principal a la fundaziun
da la Partida socialdemocratica dal 1906.
Sco commember d’ina partida ha l’Asso-
ciaziun dal Grütli pers plaunsieu ses ca-
racter originar ed è sa schliada il 1926.
La plipart da ses commembers è restada
fidaivla a la Partida socialdemocratica da
la Svizra. Martin Bundi

Socialdemocrats
Ils precursurs da la Partida socialdemo-
cratica (PS) eran dapi il 1819 en il Gri-
schun las associaziuns da mastergnants
e da lavurers sco era las societads da fur-
maziun da lavurers e las associaziuns da
Grütli (Grütlians da Cuira 1848). Il
Grischun n’è betg vegnì industrialisà da
quel temp ed uschia n’ha giugà il movi-
ment socialdemocratic nagina rolla en la
politica da partida dal 19avel tschienta-
ner. El è sa limità a Cuira, a Landquart,
a Tusaun ed als centers turistics da Ta-
vau, Arosa e San Murezzan. Il moviment
socialdemocratic, sustegnì da Luzius
Michel en ils onns 1870, n’ha betg pro -
sperà fitg bain. Enturn il 1900 ha el
spustà l’accent da la pitschna burgaisia a
l’ala sindicala. Ils 27 da matg 1906 èn
s’unidas las uniuns da lavurers ed ils
Grütlians, sut la direcziun dad Artur
Gamser e da Bartholomäus Hofmänner,
a la PS ch’è daventada ina secziun da la
PS naziunala; ella era organisada sco
partida da commembers e vegniva diri-
gida d’ina secziun administrativa en ro-
da. La PS cumpigliava las organisaziuns
sindicalas sco era las uniuns e societads
politicas: las associaziuns da Grütli e las
societads da furmaziun, ils purtaders dal
cumbat proletar. Gia il 1908 ha la PS
candidà per il Cussegl guvernativ ed il
1911 ha ella cumbattì senza success per
il (nov) e sisavel sez en il Cussegl naziu-
nal. Il 1917 è sa separada l’Associaziun
dal Grütli da Cuira sco Partida populara
socialdemocratica da la PS. La chauma
naziunala dal november 1918 (centers
en il Grischun: Cuira e Tavau) ha chattà
en general l’aderenza dals socialists, ella
è dentant vegnida reprimida cun forza
militara. Il 1917–18 èn sa furmadas duas
gruppaziuns: l’ina da quellas, consti -
tuida enturn Gamser, refusava la dicta-
tura dal proletariat e vuleva mantegnair
las associaziuns da Grütli (Hans Meng,
member da la Partida liberala fin il
1918, era daventà il 1919 l’emprim cus-
seglier naziunal da la PS); l’autra, furma-
da enturn Christian Albert Hitz e Moses
Silberroth, pretendeva la fusiun totala
dals Grütlians cun la partida, refusava
dentant la defensiun naziunala militara
e proclamava la dictatura proletara;
questa gruppa ha dominà ils dis da par-
tida dal 1917–21. Il settember 1919 ha
la basa da la PS refusà cun radund dus
terzs da las vuschs l’adesiun a la Terza In-
ternaziunala, ina colliaziun internaziu-
nala da partidas communistas ad in’or-
ganisaziun mundiala. La separaziun
ideologica ha gì in effect paralisant: suen-
ter il 1920 èn sa schliadas plaun a plaun
las associaziuns grütlianas ed ina part ha
bandunà la PS. Las secziuns da Cuira e
Tavau han scumandà agitaziuns com-
munistas en lur secziuns. Gaudenz Ca-
nova ha alura puspè unì la partida ed è
vegnì delegà en ils onns 1922–25 e
1928–35 en il Cussegl naziunal a Berna.
Sut il presidi da Jakob Moham ha la PS
elavurà il 1926 in nov program d’acziun
ed ha decretà il 1928 novs statuts. Tut-
tina ha stagnà la partida – la pressiun da
vart dals patruns ha tegnì davent blers
lavurers da la PS ch’ha pers blera sub-

stanza a la Partida democratica en ils
onns 1930. L’antifaschissem decidì ha
fatg onur a la PS, el n’ha dentant betg
gidà a schliar ses problems da quel temp.
La crisa economica e la cooperaziun en
l’uschenumnà Moviment directiv
(Richtlinienbewegung) han il cuntrari
rinforzà la Partida democratica. Il 1935
è sortì Canova dal Cussegl naziunal e la
partida è crudada da 25 000 (1931) sin
16 000 (1939) vuschs. Ella ha pers ils
emploiads da las Viafiers federalas sviz-
ras, da la Viafier retica e dal stadi a la Par-
tida democratica. Las partidas burgaisas
ed il sistem da maiorz han minimisà la
fracziun da la PS en il Cussegl grond: ella
ha surpassà pir l’onn 2000 ils 10 man-
dats (13). A Cuira, nua che la PS predo-
minava dapi decennis, è sa separada il
1945 ina fracziun communista sco Par-
tida da la lavur (da curta durada). Cun
l’introducziun da l’AVS il 1947 ha cun-
tanschì la PS ina finamira sociopolitica

fitg impurtanta. La guerra fraida ha fatg
grond donn ad ella, ma il 1959 ha la PS
puspè pudì metter, cun Hans Stiffler, in
cusseglier naziunal e dal 1963–71 ses
emprim cusseglier guvernativ (Claudio
Lardi è suandà il 1999–2010 sco segund
exponent da la PS en la Regenza; ses suc-
cessur è daventà Martin Jäger). Suenter
perditas da 4 % en las elecziuns dal Cus-
segl naziunal en ils onns 1960, ha la PS
pudì dublar quest potenzial a 24 % fin
il 1983; il 1975 ha ella mess in cusseglier
naziunal ed ha conquistà il 1991 in se-
gund mandat a quint da la PPC (fin il
1999). La PS fa dapi il 1999 ca. 24–26%
da las vuschs (segund ferma partida) che
sa pajan dentant sulettamain a Cuira ed
a Landquart ed en las elecziuns dal Cus-
segl naziunal (sistem da proporz) en
mandats correspundents – ina conse-
quenza da las tschernas dals deputads en
il Cussegl grond tenor il sistem da mai-
orz. Il 1979 è vegnida fundada la gruppa
dals Giuven-socialists, activa publica-
main fin il 1993 mo sporadicamain, alu-
ra ha ella rinforzà sias activitads tranter
auter cun in’atgna glista en las elecziuns
dal Cussegl naziunal. Ils organs uffizials
da la PS èn: «Der Volksfreund», «Der
Volksmann», «Die Volkswacht» (fin il
1911). «Die Bündner Volkswacht»
(1911–30), integrada alura en «Die
Volksstimme» songagliaisa.

Sala dal restaurant Grütlibund a Cuira (enturn il 1913).

Svilup dal moviment da lavurers e da la
Partida socialdemocratica tranter il 1870
ed il 1970. (IG)

Resoluziun dal Cussegl grond a chaschun
da la Chauma generala (1918).

Gaudenz Canova (1887–1962), impurtant
protagonist dal moviment socialdemocra-
tic en il temp avant e durant la Segunda
Guerra mundiala.


